 Gróðureldar - náttúruvá á frístundasvæðum?
Í tilefni af degi umhverfisins.
 Við vinnu að aðslskipulagi Skorradalshrepps vöknuðu spurningar um eldhættu sem felst í órofa samfellu byggðar og gróðurs á stórum svæðum. Niðurstaðan varð sú að nauðsynlegt væri að meta hættu á skógareldum sem náttúruvá og að taka yrði afstöðu til aðgerða út frá því. Auk hættumats yrði að gera viðbragðsáætlanir og prófa þær. Hættumat er því fyrsta skrefið, en það þarf að byggja á skilgreindum áhættuviðmiðum. Ljóst er að val á þeim er að stórum hluta pólitísk ákvörðun, sem um leið getur haft áhrif á stefnumörkun landnotkunar í sveitarfélaginu. 
Skipulagslög, lög um brunavarnir og ábyrgð sveitarstjórna

Við áætlanagerð vantar pólitíska hvata til að sveitarfélög og aðrir skipuleggjendur landnotkunar leggi vinnu og fjármuni í að meta hugsanlega hættu af völdum gróðurelda. Svo virðist sem samfélagið beini „blinda auganu“ enn að þessum málaflokki, því ekki örlar á umfjöllun um þessa tegund náttúruvár í nýframkomnu stjórnarfrumvarpi til skipulagslaga, þrátt fyrir ábendingar um mikilvægi þess þegar sambærilegt frumvarp kom fram á 135. löggjafarþingi. 

Þó má túlka gildandi skipulagslög í þá veru að þau gefi tóninn um skyldur sveitarstjórna í þessum efnum, því eitt af markmiðum laganna er að sveitarstjórnir hafi „öryggi“ landsmanna að leiðarljósi. Hvergi eru hins vegar tekin af öll tvímæli um að gróðureldar skuli falla undir náttúruvá. Sveitarfélög fá því skipulagsáætanir sínar staðfestar af ráðherra, án þess að fyrir liggi hættumat eða viðbragðsáætlanir vegna gróðurelda á svæðum sem skipulögð eru undir þétta frístundabyggð.  Þessu þarf að breyta.
Í lögum um brunavarnir  segir m.a. að „á hverju starfssvæði slökkviliðs skal liggja fyrir brunavarnaáætlun sem fengið hefur umsögn Brunamálastofnunar og samþykki sveitarstjórnar“. Það er mikilvægt að brunavarnaáætlanir séu gerðar í öllum sveitarfélögum, en því miður nægir ekki að slík gögn séu til um ástand mála, ef eftirfylgd þeirra er ekki tryggð.  
Ábyrgð sumarhúsaeigenda og landeigenda

Nú eru yfir 11 þúsund sumarhús á Íslandi. Flest eru umlukin gróskumiklum skógi og oft eru þau illa merkt. Að auki eru vegir innan frístundasvæða yfirleitt ekki gerðir fyrir slökkvibíla; þrengsli eru miki,  undirbygging lítil og undakomuleiðir ótryggar. Þá er víða erfitt um vatnstöku og illmögulegt að beita öflugum tækjum t.d. haugsugum bænda við slökkvistörf en þær reyndust mikilvirkar í baráttunni gegn Mýraeldunum vorið 2006. 

Við skoðun áhættuþátta hlýtur spurningin um öryggi fólks á frístundasvæðum að verða áleitin. Hver ber ábyrgð á að það sé fullnægjandi? Samkvæmt skipulagslögum og lögum um brunavarnir mætti e.t.v. segja að það sé sveitarfélagið, eða ráðherra sem staðfestir skipulag. En hvaða ábyrgð bera sumarhúsaeigendur? Gera þeir sér grein fyrir að með dvöl á frístundasvæði við ákveðin skilyrði er verið að leggja fjölskylduna í lífshættu? Hvað gera eigendur til að lágmarka hættu á íkveikju í og við húsin sín? Því miður er oft þannig um að litast undir veröndinni að þar er búið að safna saman eldsmat; gas- og bensínbrúsum, málningarfötum, þynni, fúavarnarefni og afgöngum af margskonar byggingarefnum, svo eitthvað sé nefnt. Ábyrgð hlutaðeigandi er því mikil.
Samræmd viðbrögð til almannavarna 
Í skýrslu um „almannavarnir og áfallaþol íslensks samfélags“ sem út kom árið 2005 segir að áfallaþol gagnvart kjarr- og skógareldum þurfi að bæta. Í kafla IV segir: „Þá hefur í fæstum tilvikum verið reynt að skilgreina þolmörk samfélagsins, hvað snertir manntjón, efnahagslegan skaða, skerðingu lífsgæða eða önnur áföll af ógnaratburðum. Hins vegar er ljóst að án slíks mats og skilgreingar á ásættanlegu tjóni af völdum hverrar ógnar fyrir sig, er erfitt að skipuleggja viðbrögð, varnir eða mótægisaðgerðir.“ 
Mikil þekking og reynsla af aðferðafræði snjóflóðahættumats hefur verið byggð upp á Veðurstofu Íslands (VÍ) hin síðari ár og lítur Skorradalshreppur til VÍ sem lykilstofnunar þegar kemur að þróun vinnu við hættumat vegna gróðurelda og tekur undir að nauðsynlegt sé að sú þekking og reynsla sem þar hefur byggst upp verið m.a. nýtt „til þess að festa í opinbera stefnumörkun reglur um hættumat fyrir alla náttúruvá hér á landi“. 

Skorradalshreppur leitaði til Almannavarnadeildar ríkislögreglustjóra (Arls) um samvinnu í ljósi mikilvægis „samhæfðra almannavarnaviðbragða“, sbr. 1. grein almannavarnalaga. Sameiginlegur fundur hefur verið haldinn með fulltrúum frá Arls ásamt fulltrúum frá Almannavarnanefnd MBD, Brunamálastofnun, Náttúrufræðistofnun, Slökkviliði BSE&M, Veðurstofu Íslands, Jarðvísindastofnun Háskólans, auk fulltrúa hreppsins. Þá hefur verið leitað til Landhelgisgæslunnar um skipulag slökkvi- og björgunaraðgerða með þyrlu og áformað er að hafa samráð við Slysavarnafélagið Landsbjörgu. 

Þótt unnið sé að sértæku verkefni í Skorradal að þessu sinni, leggjum við áherslu á að vinnan nýtist sem fordæmi annarra sveitarfélaga. Því er það von okkar að með markvissri samvinnu ábyrgðaraðila að úrbótum í þessum málaflokki megi efla samfélagsvitundina og koma í veg fyrir stórskaða vegna gróðurelda á frístundasvæðum.    

           K. Hulda Guðmundsdóttir í hreppsnefnd Skorradalshrepps 
